
Eendag as ek groot is...
Maretha Swanepoel

 
Een van die grootste keuses wat 
enige jongmeisie moet maak is watter 
loopbaan sy na skool wil volg. 

Of dit nou ‘n dokter, prokureur 
of onderwyser is of selfs haar eie 
besigheid, dié keuse moet dikwels 
geneem word wanneer sy nog op skool 
is. 

Die rede hiervoor lê in die vakke wat 
sy moet kies aan die einde van haar gr. 
9-jaar. 

So met die intrapslag van Vrouemaand 
het ons met hoërskoolmeisies gesels oor 
hul beroepskeuses. 

Ons het ook met vroue in dié 
spesifieke beroepe gaan gesels om raad 
te kry. 

Izelna Venter: Ek kyk nog altyd op na mense wat in die 
mediese veld spesialiseer en daarom is dit ‘n rigting 
wat ek sterk oorweeg. Daar is nog baie water wat 
intussen in die see moet loop en daarom hou ek my 
opsies oop. Van jongs af was dit altyd vir my lekker 

om ander mense te help. Enige beroep wat te doen het 
met jou medemens help prikkel nog altyd my aandag. 

Ek dink daaraan om wiskunde, biologie, natuur- en 
skeikunde en rekeningkunde te neem.

Kgansi Mohlala: Ek wil graag medies studeer. Ek wil 
eendag ‘n sjirurg word sodat ek mense se lewens 

kan red, en ek vind dit net baie interessant. Ek moet 
spesifiek lewenswetenskap en fisiese wetenskap as 

vakke neem.

Mariki Durand (dokter): 
Slim vroue het uitdagende beroepe nodig 
om hulle werktevredenheid te gee, en die 

kombinasie van ‘n sagte vrouehart wat omgee 
en die besef dat jy elke dag ‘n verskil maak, is 

wonderlik. Die meeste vroue het maar die verlange 
na ‘n familie en kinders en dis gewoonlik die 

uitdaging van die beroep - om tyd te maak vir 
‘n gesin.

Jané Roberts: Ek wil graag gaan leer om ‘n sjef te word. My liefde vir kos 
was nog altyd daar. Ek kan onthou hoe ek altyd gekyk het hoe my ouma en ma 
kosmaak of selfs bak en gedink het dat dit iets ongelooflik is om van niks iets 

te maak. Later toe ek self begin bak en kook was dit vir my ‘n wonderwerk 
om te sien hoe die idee in jou kop in ‘n werklikheid omskep word. Ek wil die 

liefde met almal deel wat my kos eet.

Elstelene Hartlief (sjef): Die 
hoogtepunt van die bedryf is om 

al die verskillende kosse, kulture en 
geure te ervaar. Jy kan ook baie plekke in 
die wêreld besoek. Dit wat nie só lekker 
is nie is die lang ure op jou voete en die 

feit dat jy dikwels nie ‘n sosiale lewe 
het nie.

Charlene Faul: Ek wil graag in ‘n landbourigting studeer aangesien ek nog altyd ‘n 
passie en groot liefde vir die plaaslewe het. Ek het vakke soos landbou, wiskunde en 

natuur- en skeikunde nodig.

Elmarie Pieterse (sielkundige): Die beste ding is seker dat mens ‘n 
betekenisvolle lewe het. En dat jy wonderlike mense ontmoet wat 

die onoorkombare oorkom. Die slegte deel is dat ‘n mens, veral met 
kinders, soms goed sien en hoor wat wys hoe  onregverdig die lewe is.

Rinelda van der Linde: Ek wil 
graag sielkunde en terapie 

studeer aangesien ek daarvan 
hou om mense te help, en ek het 
altyd ‘n passie gehad daarvoor. 
Terapie is iets wat my n aan die 
hart lê omdat dit ander mense 

laat beter voel. Daar is nie 
spesifieke vakkeuses om te maak 

nie, ek dink ‘n mens se tale en 
lewenswetenskappe is belangrik.

Gayle Wessels: Ek wil graag 
B.Ed grondslagfase studeer. 
Ek het ‘n passie vir kinders 

en ek voel ek kan ‘n verskil  in 
hulle lewens maak, al is dit hoe 
klein. Dit kan ‘n impak op hulle 

toekoms hê. Die hoofvakke wat 
ek nodig het is Afrikaans, Engels 

en wiskunde.

Rita Gadney (onderwyser): Onderwys moet ‘n passie wees. Ek wou ‘n verskil maak en toe word ek ‘n juffrou. Die 
sleg is dat ons salaris baie min is vir elke dag se harde werk en opoffering vir ander mense se kinders. Ouers kan 

ook baie kritiek lewer, maar die dankies maak dit die moeite werd.

Roelene Butler (boer): Die 
lekkerte van boer is die gevoel 
in jou hart as jou oes opkom en 
dis ‘n sukses. Die slegte ding is 
die vrees waarin elke boer sy 

oë oopmaak elke oggend om te 
kyk of sy vee nog almal daar is 

en leef, en of sy oes nog mooi is, 
en ook of daar nie skade deur 
die nag aan die boerdery was 

nie. Om ‘n boer te wees is soos 
om te dobbel, jy weet nooit hoe 

suksesvol jou oes gaan wees nie, 
jy moet maar net jou alles insit 

en bly glo, hoop en vertrou.


